
Lakshmihayagriva PrabodhikastutiH

લક્ષ્મીહયગ્રીવપ્રાબોધિકસ્તુતિઃ

જ્ઞાનાનન્દમયં દેવં નિર્મલસ્ફટિકાકૃતિમ્  ।
આધારં સર્વવિદ્યાનાં હયગ્રીવમુપાસ્મહે॥
વિશુદ્ધવિજ્ઞાનઘનસ્વરૂપં વિજ્ઞાનવિશ્રાણનબદ્ધદીક્ષમ્ ।
દયાનિધિં  દેહભૃતાં શરણ્યં દેવં હયગ્રીવમહં પ્રપદ્યે॥ ૧॥
પ્રાચી સન્ધ્યા કાચિદન્તર્નિશાયાઃ   પ્રજ્ઞાદૃષ્ટેરઞ્જનશ્રીરપૂર્વા ।
વક્ત્રી વેદાન્ભાતુ મે વાજિવક્ત્રા વાગીશાખ્યા વાસુદેવસ્ય મૂર્તિઃ  ॥ ૨॥
કૌસલ્યા સુપ્રજા રામ પૂર્વા સન્ધ્યા પ્રવર્તતે ।
ઉત્તિષ્ઠ નરશાર્દૂલ કર્તવ્યં દૈવમાન્હિકમ્॥ ૩॥
વીર સૌમ્ય વિબુધ્યસ્વ કૌસલ્યાનન્દવર્ધન ।
જગદ્ધિસર્વં સ્વપિતિ ત્વયિ સુપ્તે નરોત્તમ॥ ૪॥
યામિન્યપૈતિ યદુનાયક મુઞ્ચ નિદ્રા-
મુન્મેષપૃચ્છતિ નવોન્મિષિતેન વિશ્વમ્ ।

જાતસ્સ્વયં ખલુ જગદ્ધિતમેવ કર્તું
ધર્મપ્રવર્તનધિયા ધરણીતલેઽસ્મિન્॥ ૫॥

સુખાય સુપ્રાતમિદં તવાસ્તુ જગત્પતે જાગૃહિ નન્દસૂનો ।
અમ્ભોજમન્તશ્શયમઞ્જુતારારોલમ્બમુન્મીલતુ લોચનં તે॥ ૬॥
કરુણાવરુણાલયામ્બુજશ્રીસ્ફુરણાહઙ્કૃતિહારિલોચનશ્રીઃ  ।
ચરણાબ્જનતાર્તિભારહારિંસ્તવ     ભૂયાતુરગાસ્ય સુપ્રભાતમ્॥ ૧॥
પુરઃપ્રબુદ્ધામ્બુધિરાજકન્યામુખાબ્જનિશ્વાસમિવાનુકુર્વન્ ।
મરુત્સુગન્ધિઃ પ્રતિવાતિ મન્દં હયાનનસ્તાત્તવ સુપ્રભાતમ્॥ ૨॥
ત્વદ્દીપ્તયા પ્રવિમલયા જિતઃ
કિલાસાવાહોસ્વિત્તવ દયિતામુખામ્બુજેન ।

પાશ્ચાત્યે પતતિ પયોનિધૌ
સુધાંશુર્ભૂયાત્તે સપદિ હયાસ્ય સુપ્રભાતમ્॥ ૩॥

વરદાનકૃતિન્  સ્મરદાર્તતરદ્વિરદાઘહૃતિસ્ફુરદાદરણ ।
ઇતિ સન્મતયો યતયઃ પ્રવદન્ત્યધુના મધુનાશન જાગૃહિ ભોઃ॥ ૪॥
સમર્ચને તે કૃતકૌતુકેન સજીકૃતં શોણમણીન્દ્રપીઠમ્ ।
હંસેન કિં  સાન્ધ્યમહો વિભાતિ હયાસ્ય ભૂયાત્તવ સુપ્રભાતમ્॥ ૫॥
હરિર્હરિર્હરિરિતિ મઞ્જુભાષિતં દ્વિજાવલેસ્સપદિ નિશમ્ય કૌતુકાત્ ।
દ્વિજવ્રજોઽપ્યનુવદતીવ કૂજિતૈર્હયાનનાનઘગુણ  જાગૃહિ પ્રભો॥ ૬॥
પ્રાચીં  વધૂ સપદિ મિત્રકરગ્રહાર્થં
સન્ધ્યાવધૂસ્સ્વરુચિકુઙ્કુમપઙ્કસાન્દૈઃ  ।

પ્રાલેયમઙ્ગલજલૈરભિષિઞ્ચતીવ
શ્રીમન્ હયાસ્ય ભવતાત્તવ સુપ્રભાતમ્॥ ૭॥

કુમુદવનં વિમુચ્ય નવપઙ્કજષણ્ડમિમાઃ ।
સપદિ સમાશ્રયન્તિ મુદિતા ભ્રમરાવલયઃ॥
ભુવિ નિખિલોઽપિ ચાશ્રયતિ સશ્રિયમેવ જનો ।
હયવદનાદ્ય જાગૃહિ હરે કરુણૈકનિધે॥ ૮॥
ફુલ્લત્પઙ્કજરત્નપાત્રનિવહાનાસાદ્ય હૃદ્યશ્રિયઃ
સૌગન્ધ્યાઢ્યમરન્દદિવ્યસલિલૈરાપૂરિતાનાદરાત્ ।
હંસાસ્ત્વામિવ પૂજયન્તિ વિરુતવ્યાજાત્પઠન્તો મનૂન્
સુસ્નાતાસ્સરસીષુ વાહમુખ તે સુપ્રાતરસ્તુ પ્રભો॥ ૯॥
ઉચ્ચલન્મધુકરૌઘમઞ્જુલં પદ્મમુલ્લસતિ પૂજનાય તે ।
ધૂપપાત્રમિવ હંસસજ્જિતં સુપ્રભાતમિહ તે હયાનન॥ ૧૦॥
ઇન્દીવરાણામિવ કાન્તિરદ્ય મન્દીભવન્તી વ્યપયાતુ નિદ્રા ।
ફુલ્લત્વિદં પદ્મમિવાક્ષિયુગ્મં હયાસ્ય તે સમ્પ્રતિ સુપ્રભાતમ્॥ ૧૧॥
એતે, વેત્રહતિત્રુટત્પટુમહાકોટીરકોટીમણિ-
શ્રેણીભિસ્તવ મન્દિરસ્ય દદતો દ્વારાય નીરાજનમ્ ।
કાક્ષન્તિ પ્રતિબોધકાલમિહ તે સર્વેઽપિ લોકાધિપાઃ
તાનેતાન્કરુણાવલોકનલવૈર્ધન્યાન્વિધેહિ પ્રભો॥ ૧૨॥

અક્ષીણે મયિ તિષ્ઠ કિં  વિહરસે સઙ્ક્ષીયમાણે મુહુ -
ર્બિમ્બેઽસ્મિન્નિતિ   દેવદેવ નિતરાં ત્વત્પ્રાર્થનાયાગતમ્ ।
ચાન્દ્રમ્બિમ્બમિદં વદન્તિ હિ પરં મોદાર્પણં દર્પણં
દૃષ્ટિં  ન્યસ્ય કૃપાનિધેઽત્ર ભગવન્પ્રાબોધિકીં  શ્રીપતે॥ ૧૩॥
નિદ્રાશેષકષાયિતૈસ્સુલલિતૈરુદ્યદ્દયાપ્યાયિતૈ-
ર્દિવ્યાપાઙ્ગઝરૈસ્ત્વદર્ચનકૃતે    દ્વાર્યત્ર બદ્ધાઞ્જલીન્ ।
આચાર્યાન્નિગમાન્તદેશિકમુખાનાધત્સ્વ સુસ્નાપિતાન્ ।
સુપ્રાતં તુરગાસ્ય તેઽસ્તુ કરુણાસિન્ધો દિનં શ્રીપતે॥ ૧૪॥
ઇદં કુમ્ભદ્વન્દ્વં ઘુસૃણમસૃણસ્મેરસલિલમ્
પ્રતીહારે લક્ષ્મીસ્તનયુગમનોહારિ લસતિ ।
ઇયં ગૌસ્સદ્વત્સા પરિજનસમૂહોઽપિ નિભૃતો
દિનં સુપ્રાતં તે ભવતુ કરુણાબ્ધે હયમુખ॥ ૧૫॥
રવિમણ્ડલીમિદાનીમુદયમહીભૃત્તવાભિષેકાર્થમ્ ।
કનકકલશીમિવ વહત્યસ્તુ હયગ્રીવ સુપ્રભાતં તે॥ ૧૬॥
અનુચિત ઇવ સેવને ત્વદીયે પ્રમદભરાદિહ પઞ્ચમં વિહાય ।
વિદધતિ કિલ વૈણિકાશ્ચ ગાન હયવદનાદ્ય તવાસ્તુ સુપ્રભાતમ્॥ ૧૭॥
પિકનિકરમદવિધૂનનગાનમનોહરમુદારસુકુમારમ્ ।
ધન્યં કન્યાદ્વન્દ્વં ત્વાં નીરાજયતિ જાગૃહિ હયાસ્ય॥ ૧૮॥
કાહલડિણ્ડિમમણ્ડલમર્દલપણવાદ્યહૃદ્યવાદ્યાનામ્ ।
સંસ્પર્ધ એવ નિનદા જૃમ્ભન્તે  તુરગવદન બુધ્યસ્વ॥ ૧૯॥
તવ તનુરુચિસાધર્મ્યાત્સંહૃષ્ટે નર્તનં કિલાતનુતઃ ।
દ્વારભુવિ ચામરે દ્વે હયવદન તવાસ્તુ સુપ્રભાતમિહ॥ ૨૦॥
ત્વત્પાદામ્ભોજયુગ્મં પરિચરિતુમના મૂર્ધ્નિ  બદ્ધાઞ્જલિસ્સન્
શ્રીકૃષ્ણબ્રહ્મતન્ત્રાગ્રિમપદકલિજિત્સંયમી ત્વાં સ્તવીતિ ।
ત્વત્સેવાયૈ સમુદ્યન્નિરવધિકમહાનન્દથુસ્તિષ્ઠતીહ
શ્રીમાન્કૃષ્ણાવનીન્દ્રો હયવદન તવ શ્રીશ સુપ્રાતરસ્તુ॥ ૨૧॥
જયજય નિત્યસૂક્તિલલનામણિમૌલિમણે
જયજય ભક્તસંહતિભવાબ્ધિમહાતરણે ।
જયજય વેદમૌલિગુરુભાગ્યદયાજલધે

જયજય વાજિવક્ત્ર પરકાલયતીન્દ્રનિધે॥ ૨૨॥
ઇતિ શ્રીકૃષ્ણબ્રહ્મતન્ત્રપરકાલયતીન્દ્રકૃતિષુ
શ્રીહયગ્રીવપ્રાબોધિકસ્તુતિસ્સમાપ્તા॥

